
EH Bildu Nafarroa talde parlamentarioari atxikitako parlamentari Adolfo Araiz Flamarique jaunak, Legebiltzarreko Erregelamenduaren 220. artikuluan ezarritakoaren babesean, honako mozio hau aurkezten du: 
Hiri-mugikortasun jasangarriari buruzko Europako Parlamentuaren 2014ko txostenaren (2014/2242) zioen azalpenean, zeinaren azken testua Europako Parlamentuaren 2015eko abenduaren 2ko Ebazpenaren bidez onetsi baitzen, mugikortasuna herritarren eskubidetzat hartzen zen, honako hau ezarrita: «Mugikortasuna ez da berez helburu bat; aitzitik, guztiondako eskubidea izan beharko litzateke (...). Mugikortasunaren xedea da guztiei –mugikortasun murriztua duten pertsonei ere– erraztea ikastetxeetarako, lanerako, kulturarako, aisialdi-jardueretarako eta osasun-zerbitzuetarako sarbidea (...)”. 
Bestalde,Klima aldaketari eta trantsizio energetikoari buruzko martxoaren 22ko 4/2022 Foru Legearen 44. artikuluak ezartzen du Nafarroako administrazio publikoek, bakoitzak bere eskumenen esparruan, mugikortasun jasangarria sustatzeko neurriak hartuko dituztela, horien bidez erdietsi ahal izateko zenbait helburu, mugikortasunaren eta garraioaren sektorean, berotegi-efektuko gasen isurketen murrizketari dagokionez, foru lege honetan jasotzen diren helburuekin bat datozenak. 
Era berean, Nafarroako administrazio publikoek mugikortasun eta garraioaren arloan beteko dituzten politiken oinarrizko printzipioak zehazten dira, hauexek: 
a) Desplazamenduen banaketa modalean mugikortasun pribatu eta otordunaren pisua gutxitzea.
b) Motorrik gabeko mugikortasuna, bereziki hiriguneetan. 
c) Hiriko eta hiri arteko garraio publiko kolektiboa eta partikularren artean partekatutako ibilgailuak eta intermodalitatea sustatzea, arreta berezia jarriz landa eremuko herriei. 
d) Oinezkoen eta bizikleten mugikortasun aktiboa sustatzea. 
e) Bidaiarien eta salgaien errepidetik trenbiderako aldaketa modala sustatzea. 
f) Irisgarritasuna hobetzea. 
g) Segurtasuna hobetzea. 
h) Energiaren kontsumoa murriztea eta zero isurketako ibilgailuetarako trantsizioa. 
Artikulu horren 3. apartatuan adierazten da administrazio publikoek koordinaturik jardungo dutela eta Nafarroako Foru Komunitateko Administrazioari dagokiola jarduteko lerro estrategikoak ezartzea eta koordinatzea. Horretarako, Nafarroako Mugikortasun Jasangarriko Plan Zuzentzailea onetsi eta egikarituko du. Aipatutako printzipioak plan horretan gehituko dira, isurketak gutxitzeko eta esperotako helburuak betetzeko neurri espezifikoak zehaztuta. 
Bestalde, foru lege beraren hirugarren xedapen gehigarriak honako hau xedatzen du: “Foru lege honetan ezartzen diren mugikortasun jasangarriaren, mugikortasun elektrikoaren eta zero isurketen sustapenerako neurriak betetzeko indargarri eta osagarri gisa, Nafarroako Gobernuak mugikortasun jasangarriari buruzko foru-lege proiektu bat aurkeztuko dio Nafarroako Parlamentuari”.
2018an, Nafarroako Mugikortasun Jasangarriaren Plan Zuzentzailearen (2018-2030) proposamena partaidetza publikoan jarri zen, baina azkenean ez zen onetsi.
Hori dela-eta, honako erabaki hau hartzea proposatzen dugu: 
Bakarra.- Nafarroako Parlamentuak Nafarroako Gobernua premiatzen du 2024ko irailaren 30a baino lehen Parlamentura bidal dezan Nafarroako mugikortasun jasangarriari buruzko foru-lege proiektu bat. 

